
        
            
                
            
        

    
	ВАЛЕНТИН РАСПУТИН

	 

	ФРАНЦ ХЭЛНИЙ ХИЧЭЭЛ

	(Өгүүллэг)

	 

	 

	“БНМАУ-ын Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Амьдралын хүнд бэрх нөхцөлд зан аашаа эвдэлгүй жинхэнэ хүний мөстэй байж хатуу хөтүүг даван бие даасан амьдралд орж байгаа жаал хүү, түүний багш хүүхэд зангаа орхиогүй, цагаан цайлган сэтгэлтэй тусч хичээнгүй залуу бүсгүй хоёрын багш шавийн барилдлагыг яруу тод зурсан бүтээл юм. Зохиолч, энэ бүхнийг дайны дараах үеийн амьдралаар дэвсгэр хийж урлан бүтээжээ.


Анастасия Прокопьевна Копыловаяд

	 

	Бид эцэг эхийнхээ өмнө буруугаа хүлээдэг шигээ багш нарынхаа өмнө бас буруугаа ямагт хүлээж байдаг хачин юм шүү. Яагаад тэр юм бол? Ер нь сургуульд байсандаа ч тэр биш, харин сургууль төгсгөөд бид ямар болов гэдэгтээ л байгаа юм.

	 

	* * *

	 

	Дөчин найман онд би тавдугаар ангид дэвшин суралцах боллоо. Манай тосгон зөвхөн бага сургуультай байсан болохоор тосгоноос тавин км зайтай байдаг районы төв рүү явах болсон юм. Намайг явахаас долоо хоногийн өмнө ээж минь районы төв орж, тэндэх танилындаа суулгахаар ярьж тохирчээ. Ингээд хамтралд ганцхан байдаг полу-тэрэгний жолооч Ваня ах 8 дугаар сарын сүүлчээр намайг Подкаменний гудамжид, миний суух ёстой айлд хүргэж, эд хогшил болох нэг ваадантай юм, пүүгээ, дэвсгэрийг маань байшинд оруулалцаж өгөөд мөрөн дээр минь зоригжуулан алгадчихаад л давхиад явчхаж билээ. Арван нэгэн настай миний бие даасан амьдрал ингэж эхэлсэн юм. Бид эхээс гурвуулаа, хамгийн том нь би юм. Тэр жил өлсгөлөнтэй хэвээрээ, хэцүүхэн, ялангуяа хаврын цагт бүр ч бэрх байв. Би өөрийгөө болоод хоёр дүүгээ албадан соёолж байгаа төмс, овьёос, арвайны үрийг гэдэс дотроо ургуулах гэж залгичихдаг байж билээ. Ингэж гэдэс дотор тариа, ногоо ургаж эхэлбэл үргэлж идэх юм бодоод байхгүй амар гэж боддог байлаа. Бид тэр үрээ Ангар мөрний тунгалаг усаар зунжингаа уславч яагаад ч юм ургац нь бидэнд мэдэгддэггүй сэн. Нэг бол мэдрэгдэхээргүй бага ургац гардаг байсан биз. Гэхдээ бид туршлагагүйдээ ямар нэг зүйл дээр буруутсанаас биш уг нь огт ашиггүй санаачилга ч бас биш, хэзээ нэгэн цагт хүнд хэрэг болж мэдэх юм гэж боддог юм. Ээж минь намайг тэгэхэд яаж район руу явуулъя гэж шийдсэнийг хэлэхэд хэцүү байна. Бид аавгүй аж төрж, амьдрал маш хүнд байлаа. Гэсэн ч ээж минь энэ байгаагаасаа л дордов гэж үү дээ гэж шийдсэн хэрэг л дээ.

	Би сургуульдаа их дуртай, сайн ч сурдаг, тосгондоо яггүй бичиг үсэгтэй гэгдэж, хөгшчүүлд захиа бичиж бас уншиж өгнө. Тосгоны номын санд байгаа хэдэн номыг бүгдийг уншиж, янз бүрийн үйл явдалтайгаас нь хүүхдүүдэд оройн цагаар хэдэн хувь өсгөн хэтрүүлж байгаад ярьж өгнө. Дайны үед хонжворт сугалааны билет хүмүүст их хуримтлагдаж, сугалааны жагсаалт гарах бүрийд над шиг чухал хүнгүй болж хүмүүс билетээ барьж ирэх нь олонтоо. Хонжвор нь голдуу бага байдаг ч гэсэн тэр жилүүдэд хамтралчин хүн хэдхэн мөнгө хожсон ч баярладаг сан. Бас тэдний авдаг цөөрвөл миний санамсаргүй олз багасаж байлаа. Намайг их азтай гярхай нүдтэй гэцгээж, үнэндээ ч миний тааруулсан сугалаанаас санаандгүй их мөнгө хождог, тэр баяр хөөрөөс нь надад заавал оногдоно. Тэгээд ч тосгоны хүүхдүүдээс намайг онцлон, хооллож ундлах нь цөөнгүй. Нэг удаа Илья ах гэж яггүй харамч нарийн өвгөн дөрвөн зуун рубль хожиж, баярласандаа над хувин төмс өгч билээ. Үүнийг зөвхөн сугалааг нь тааруулж өгсний төлөө л өгч байгаа юм шүү! Хаврын цагт тэр нь бага юм биш байлаа. Тэгээд ээжид: «Ухаантай хүү өсөж байна шүү хө. Чи үүнийгээ эрдэм номтой хүн болгох хэрэгтэй. Эрдэм ном хэзээд хэрэг болно шүү» гэж билээ. Тэгээд л ээж минь хэдий ядуу зүдүү байсан ч бүхнийг сөрж, надаас өмнө, манай тосгоноос нэг ч хүүхэд суралцахаар очиж байгаагүй районы төв рүү намайг явуулахаар шийдэж юм хумыг минь зэхэж билээ. Ингэж би тосгоноосоо хол суралцахаар явж байгаа анхны хүн нь болсон юм. Тэгэхэд би тэр таньж мэдэхгүй шинэ газар намайг юу хүлээж байгаа, ямар сорилт шалгалт тулгарахыг олигтой ухаараагүй байжээ.

	Тэнд очоод би сайн сурч байлаа. Өөр яах юм бэ? Ер нь тэнд би сурах л гэж ирсэн юм чинь. Тэгээд ч даалгасан ямарваа зүйлийг би хааш яаш хийж бүр ч чаддаггүй байсан юм. Ганц ч хичээлийг давтахгүйгээр сургуульдаа очиж зүрхэлдэггүй байсан болохоор франц хэлнийхээс бусад бүх хичээлд онц дүн авдаг сан. Франц хэлний хичээлд л дуудлагаас нь болоод нэг л болж өгдөггүй байлаа. Би франц үг хэллэгүүдийг амархан тогтоож, хурдан орчуулдаг, зөв бичлэгийн бүх л хүнд төвөгтэйг учрыг нь хялбархан олдог байсан хэр нь ганцхан зөв дуудаж л чадахгүй гадаад хэлээр ярилцах байтугай тийм хэл байдаг гэдгийг ч төсөөлдөггүй, Ангар нутгийн гарал маань франц үг дуудахад шившгийг минь тарьчих гээд байдаг байлаа. Би францаар яг л тосгоныхныхоо оросоор түргэн тод хэллэг хэлж байгаа шиг дуржигнуулж, нэг хэсэг авиаг огт дуудахгүй, үлдсэн хэсэг авиаг тасалдуулан яг л «Нохой хуцаж байгаа юм шиг» хэлэх аяддаг байлаа. Намайг ингэж ярихад манай франц хэлний багш Лидия Михайловна арга нь барагдсан янзтай нүүрээ үрчийлгэж, нүдээ аньдаг байж билээ. Хэзээ ч тийм хачин ярихыг сонсоогүй юм чинь, аргагүй шүү дээ. Багш надад эгшиг авиаг яаж хамаршуулан дуудахыг дахин дахин үзүүлж, дараа нь надаар давтан хэлүүлэх гэнэ. Яаж ч оролдоод нэмэргүй, би аль ч учраа олохгүй, хэл минь аман дотроо яг л мод шиг хөшиж, огт хөдлөхөө больдог сон. Хамгийн хэцүү нь хичээл тарж ирээд л болно. Эсвэл хүүхдүүд уруу татна. Тэдэнтэй дуртай ч, дургүй ч тоглох л болно. Тэгсээр зөвхөн франц хэлний хичээлийн цагт л хэлээ үздэг байлаа. Арай гэж нэг юм ганцаараа үлдвэл тосгоноо, гэрээ санах гэж жигтэйхэн, урьд өмнө нь гэр орноосоо хол, танихгүй хүмүүсийн дунд нэг ч өдөр байж үзээгүй болохоор гэр орноо санах гэдэг намайг ямар ч өвчнөөс илүү зовоож байсан юм. Гэртээ харих... гэртээ л харих юм сан гэсэн ганцхан зүйлийг хүсэж, мөрөөдөж байлаа. Гэрээ их санаснаас ч юм уу би маш их турж эцсэн юм даг. Ээж минь, есөн сарын сүүлчээр ирэхдээ миний эцэж турсныг үзээд сэтгэл нь хэчнээн их зовсон гэхэв.

	Харин би ээжийнхээ дэргэд биеэ барьж уйлж унжихгүйг хичээж байснаа, яваад өгөхөөр нь тэсэлгүй эхэр татан уйлж, машиных нь араас гүйж билээ. Ээж намайг буц, «Өөрийн нэр, ээжийнхээ нэрийг бүү хугал!» гэж хашхиран машин дээрээс дохиод байсныг нь огт ойлгохгүй гүйсээр байлаа. Ээж, машин зогсоогоод намайг дөхөж очмогц «сурах дургүй болсон юм бол гэртээ харья, юмаа аваад ир» гэхэд нь сая ухаан орж эргээд гүйсэн юм. Уг нь би зөвхөн гэрээ санасандаа ч биш, үргэлж өлсөж байснаас л тэгтлээ их турсан юм. Районоос холгүй байдаг тариа бэлтгэлийн газарт, Ваня ах тэр намаржин полу-тэргээрээ тариа тээж, гэрээс бараг долоо хоног бүр идэх юм ирүүлдэг байлаа. Тэр нь талх, төмс төдийхөн болохоор надад юу ч болдоггүй байсан юм. Манайх үнээ малгүй болохоор ээж минь хааяа нэг, хүнээс ямар нэг юмаар сольж авсан жаахан аарцаа жижиг шилэнд хийж явуулна. Тэр нь их л юм шиг санагдавч, хоёр хоноод л дуусчихна. Тэгж байтал нэг ч их удалгүй жаахан талхны маань ихэнх нь алга болоод байгааг мэдлээ. Шалгаад л үзэхэд алга болчихсон л байдаг, төмс ч мөн ялгаагүй. Гурван хүүхэдтэй зүдэрч туйлдсан Надя эгч ч юм уу? Том охид нь ч юм уу? Аль эсвэл хамгийн бага Федька нь ч авчихдаг юм уу? Мэдэхийн аргагүй. Мэдэх байтугай, хэн авч байгааг мөрдөхөөсөө ч айдаг байлаа. Ээж минь надад гэж, хэдэн дүү нараас минь харамлан байж, хурааж явуулсан зүйл нь талаар өнгөрч байгаа нь л гомдмоор байсан юм. Би ч биеэ албадан энэ байдалтай эвлэрэв. Харин ээж минь мэдвэл сэтгэл зовж хэцүүднэ дээ! Төв газар өлсөх тосгоныхтой адилгүй, тосгонд бол ялангуяа намрын цагт яагаад ч гэсэн жимс ногоогоор дутахгүй, Ангар мөрнөөс загас барьсан ч, ойгоос шувуу агнасан ч болно. Энд бол өөр, хүний нутаг, эргэн тойрон танихгүй хүмүүс, ногооны газар ч хүнийх, жижигхэн гол байвч олон арваараа эгнээд тор тавьж шүүцгээнэ. Би нэг удаа өдөржин уурга барьж суугаад жижиг халбаганы хэртэй гуравхан жараахай барьсан юм даг. Тэгж загасчлаад яаж ч хөрөнгөжих билээ дээ, цаг үрэхийн нэмэр гээд дахин очоогүй. Орой болохоор цайны газар, зах дээгүүр тэнүүчилж, ямар юм хэдий хэр үнэтэйг дэмий л тогтоож, юу ч авалгүй шүлсээ залгисаар буцаж ирээд, Надя эгчийн буцалгасан хоосон хар уснаас ууж, ходоодоо бүлээцүүлээд л унтахаар хэвтэнэ. Өглөө нь дахиад л сургууль руугаа өлөн явна. Ваня ах полу-тэргээрээ хэзээ ирж хаалга тогших тэр азтай мөчийг иймэрхүү янзаар л тэсэн ядан хүлээдэг сэн. Хүнс маань хэчнээн хэмнээд ч хүрэхгүй гэдгийг мэдсээр байж, хагартлаа нэг сайн идэж аваад, нэг юм уу, хоёр өдрийн дараа дахиад л юү ч үгүй болж өлөв доловхийж эхэлнэ.

	 

	* * *

	 

	Федька надаас нэг удаа, бүүр есөн сард:

	— Чи «мөнгө» тоглохоос айхгүй юу? гэж асуулаа. Би мэдэхгүй болохоор,

	— Ямар «мөнгө» гэсэн чинь

	— Тийм тоглоом байдаг юм. Чамд мөнгө бий бол явж тоглоё гэлээ.

	— Надад мөнгө байхгүй гэсэнд

	— Надад ч байхгүй, ядаж очиж харъя л даа. Их Догио! гэлээ. Федька намайг ногооны хашааны цаагуур дагуулж явлаа. Бид хорт хонгорцог нь хэдийн боловсорч гүйцээд, ороолдон унжсан халгайгаар нэлэнхийдээ хучигдсан гонзгойвтор далантай толгодын захаар өнгөрч, хуучин, хог асгадаг байсан газрын овоолсон шороон дээгүүр харайлгасаар, нэгэн хонхрын жижигхэн тэгш талбайд хүүхдүүд байхыг харлаа. Биднийг дөхөөд очтол хүүхдүүд их л болгоомжилсон байдалтай харцгаалаа. Дух руугаа унжсан, улаан шаргал үстэй, харваас эзэрхүү, бяралхуу байрын биерхүү хөвүүнээс бусад нь цөм миний л үе тэнгийн хүүхдүүд байлаа. Тэр биерхүү хөвүүнийг хараад долоодугаар ангид сурдгийг нь саналаа. Тэр Федькагаас

	— Чи үүнийг юү гэж дагуулж ирсэн юм? гэж их л дургүй янзтай асуухад, Федька өөрийгөө зөвтгөж:

	— Вадик, энэ чинь манай хүн, манайд суудаг юм байхгүй юү гэлээ. Вадик надаас

	— Тоглоно биз дээ? гэхэд

	— Мөнгө байхгүй, гэж би хариуллаа.

	— Биднийг энд байна гэж хэн нэгэнд чалчаад үзээрэй гэхэд нь би гомдож:

	— Яалаа гэж дээ гэлээ. Тэд намайг дахин анзаарсан ч үгүй, би ч яаж тоглохыг нь холхноос харж зогслоо. Тоглоомд бүгд оролцсонгүй, тавуул, заримдаа долуул тоглож, бусад нь Вадикийг л голдуу хөгжөөн дэмжиж зогсоцгооно. Эдэн дотор Вадик бусдаас илүү эзэрхүү байгааг би хараад л дор нь мэдлээ. Тоглоомын учрыг олж ядах юмгүй байлаа. Нэг талаасаа, хөлийн тулгуур болох ургаа бул чулуу, нөгөө талаасаа хоёр метрийн зайд тойруулан татсан тод зураасны голд хүүхэд бүр арав арван копеек гаргаж тоотой талыг нь дээш харуулан давхарлаж хураана. Тэгээд хэн түрүүлж эхлэхээ шоодно. Шоодохдоо нөгөө ургаа бул чулууг нэг хөлөөрөө тулж, сонгож авсан бөөрөнхий мөлгөр чулуун сумаараа, тод зураасанд нь аль болохоор ойрхон шидэх хэрэгтэй. Тэгэхдээ зураас давуулж болохгүй, хэн зураасанд ойр шиднэ вэ тэр байг эхэлж хөндөх эрх олж авна. Тэгсний дараагаар тоглоом эхэлж, байныхаа дээрээс өнөөх л бөөрөнхий мөлгөр чулуун сумаараа цохино. Ингэж цохихдоо мөнгөний сүлдтэй талыг дээш нь эргүүлж чадвал тэр чинийх, үгүй бол сумаа дараагийн хүүхдэд шилжүүлнэ. Үүнд хамгийн чухал нь давхарлаж хураасан бүх мөнгөний яг дээр нь оноод түүнээс нэгийнх нь л сүлдтэй тал дээшээ эргэвэл болох нь тэр. Тэгвэл бүх мөнгийг авах ёстой. Нэгэнт бүх мөнгийг авчихвал тоглоом дахин шинээр эхэлнэ.

	Вадик заль хэрэглэж байлаа. Тэр түрүүлж тоглох эрх олж авахын тулд бүх хүүхдийг ээлж дараагаар шидсэний дараа, хаанаас нь яаж шидвэл ашигтай болохыг ажиглаж байгаад хамгийн сүүлд ургаа чулуунд дөхөж очоод, эхэлж цохих эрхийг дархан авна. Мөнгөн бай хамгийн эхний хүүхдэд л оногдохоос биш сүүлчийн хүүхэд хүртэл үлдэх нь ховор байлаа. Вадикийн залийг бүгдээрээ мэдэх боловч хэн ч зүрхэлж хэлэхгүй. Үнэндээ ч мань эр тун сайн тоглож байлаа. Вадик чулуунд дөхөж очоод, хагас сууж, нүдээ онийлгон, сумаа яаралгүй шагайж байснаа алгуур эгцрэн босож шиднэ. Сум нь ч түүний гараас гарахдаа, хааш нь л чиглүүлнэ вэ тэр газар нь л нисэн бууна. Вадик хэрэг бүтлээ гэсэн байртай толгойгоо огцом сэжиж дух уруугаа унжсан үсийг гэдрэг нь болгоод зориуд залхуутай удаан алхаж мөнгөнд хүрнэ. Хэрэв мөнгө хураалттай бөөн байвал хангинатал огцом цохино, ганц нэгээрээ байвал дээшээ ойж эргэлдүүлэхгүйгээр зөвхөн нөгөө талаараа эргэхээр болгоомжтой, гулсуулан цохино. Хэн ч түүн шиг цохиж чаддаггүй байлаа. Хүүхдүүд мөнгийг таамгаар балбаж, мөнгөө дуусвал дахин олж ирнэ, олж чадахгүй нэг нь үзэгч болдог байлаа. Надад мөнгө байдаг сан бол би тоглож чадмаар санагдлаа. Тосгонд байхдаа бишгүй дээ л нэг шагайцдаг байсан, тэнд ч гэсэн гярхай хурц хараа хэрэг болдог л байлаа. Би бас түүнээс өөр цэц шалгах янз бүрийн тоглоом бодож олох дуртай байсан юм. Оноход нэлээн амаргүй бай сонгож, ханатлаа чулуугаар шидэж, аравт арван удаа онохоос нааш больдоггүй байлаа. Тэгж шидэхдээ байг дээрээс нь мөрөн дээгүүрээ давуулж, дороос нь, чулуугаа байн дээгүүрээ эргэлдүүлэн хөөргөж янз бүрээр шиддэг байсан юм. Тийм болохоор надад бага сага дүй байсан ч мөнгөгүй болохоор яах вэ дээ. Мөнгөгүй болохоор л ээж минь надад талх явуулдаг байсан хэрэг шүү дээ. Мөнгөтэй сэн бол би идэх юмаа эндээс худалдаж аваад байж болох л доо. Ер нь тэд хаанаас мөнгө олох билээ дээ. Тэглээ ч гэсэн ээж намайг сүү авч ууж бай гэж хоёр ч удаа, захиандаа тавтын дэвсгэрт хийж явуулсан юм. Одоогийнхоор бол тавин мөнгө л дөө. Базаалтай юм биш ч гэлээ түүгээр зах дээрээс нэгийг нь нэг рублиэр, хагас литрийн таван шил сүү худалдаж авч болдог байлаа. Би цус багатай, байсхийгээд л толгой эргэдэг байсан болохоор сүү ууж байх шаардлагатай байсан юм. Харин гурав дахь тавтын дэвсгэртээ хүлээж аваад сүүнд явалгүй бутархай мөнгөөр задлуулаад, нөгөө хог хаядаг газар руу явлаа. Энэ газрыг бодолтой сонгож авчээ. Толгодын дундах жижигхэн талбай, хаанаасаа ч хүнд харагдахааргүй, өө хэлэх юмгүй. Суурин газар томчуулын нүдэнд ил тоглох юм бол сэргийлэхэд мэдэгдэнэ, захиралд чинь хэлнэ гэж сүрдүүлж хөөдөг байсан юм. Харин энд бол бидэнд хэн ч саад болохгүй, тэгээд ч аравхан минут гүйгээд л ирнэ. Би эхний удаа ерэн копеек, дараа нь жаран копеек алдчихаад хэчнээн харууссан гэхэв. Тэгээд цаашдаа овоо дадлагажиж, гар ч өнөөх бөөрөнхий чулуун сумандаа яван дасаж, хэдий хэр хүчтэй цохивол болохыг сурч, нүд ч сум хаана ойчиж хэдий хэмжээний өнхрөх зэргийг урьдаас мэддэг боллоо. Хүүхдүүдийг тарсан хойно оройдоо буцаж ирээд чулуун дор Вадикийн нуусан сумыг авч, халааснаасаа задгай мөнгө гаргаж тавиад, харанхуй болтол сургуулилдаг байлаа. Ингэсээр байж арван удаагийн цохилтоос гурав юм уу дөрвийг нь яг мөнгөн дээр онодог боллоо. Тэгж байтал надад хожих өдөр ирсэн юм.

	Бүр аравдугаар сард ч дан цамцтай явж болохоор нарлаг дулаахан намар болж, хааяа нэг бороо орох нь, хаа нэгтээ орсон борооноос аясын зөөлөн салхинд санаандгүй туугдан ирсэн тохиолдлын зүйл шиг санагддаг байлаа. Тэнгэр яг л зуныхаараа хөхрөн мэлтийвч, өдөр богиносож, нар эрт шингэх боллоо. Үдшийн сэрүүн тунгалаг цагаар алсын дуу чимээ, буцах шувуудын ганганаан тодхон сонсогдож, толгодын дээгүүр гандсан агийн аагьтал сэнгэнэм үнэр шингээсэн агаар униартана. Бидний бяцхан талбайн өвс ногоо шарлаж, харласан ч гэлээ сөл тасраагүй янзаараа, зөөлөн өвсөн дээр нь тоглоомд оролцохгүй байгаа, өөрөөр хэлбэл хожигдсон хүүхдүүд тоглоцгооно. Би өдөр бүр хичээлээ тараад наашаа гүйж ирдэг боллоо. Хүүхдүүд солигдсоор шинэ танилууд нэмэгдэнэ. Ганцхан Вадик л нэг ч тоглоом алгасахгүй, Вадикгүйгээр эхэлнэ ч гэж байхгүй. Үсээ машиндуулчихсан том толгойтой шувуухай гэдэг хочтой пагдгар хөвүүн, Вадикийг сүүдэр шиг дагаж явах. Шувуухайг би үүнээс өмнө сургууль дээр ер үзээгүй байсан юм. Харин урьдчилан хэлэхэд дөрөвдүгээр улирлаар тэр манай ангид гэв гэнэт орж ирж билээ. Тэгэх нь ээ нь тавдугаар ангидаа улирчхаад үл ялих шалтгаанаар нэгдүгээр сар хүртэл өөртөө чөлөө өгчихсөн юм санжээ. Шувуухай Вадикийг гүйцэхгүй ч гэсэн голдуу л хожно уу гэхээс алдана гэж үгүй. Яагаад гэвэл Вадиктай санаа нэг, цаадах нь ч түүнд бага зэрэг тусалдаг байсан болоод тэр биз. Манай ангиас энд, хичээл дээр гар өргөх дуртай нүдээ үргэлж анивчиж явдаг Тишкин гэдэг тэвдүү жаал хааяа гүйж ирнэ. Мэдэж байсан ч, үгүй ч хичээл дээр гараа заавал өргөх мөртөө самбарын өмнө очихоороо дуугарахгүй.

	— Чи юу гэж гараа өргөсөн юм бэ? гэж асуухаар нүдээ анивчин

	— Би уг нь мэдэж л байсан юм л даа, харин босож байхдаа мартчихлаа гэдэг сэн.

	Би түүнтэй үерхэж байгаагүй, ер нь хэнтэй ч үерхдэггүй байсан юм. Хөдөө тосгоны хажиг зожиг зантайдаа ч биш, бүрэг дуугүйдээ ч биш хамгийн гол нь гэрээ тун их санасан уйтгар гуниг намайг юу ч хүсэх хүсэлгүй болгосноос тэр юм. Тэд ч надтай нийлэх гэдэггүй, би ч мөн энэ ганцаардмал гашуун зовлонг нимгэлэх аргаа олж үл чадна. Энэ маань тосгондоо гэртээ байгаа биш учраас л тэр. Тэнд бол миний олон нөхөд бий. Харин энд бол над найз байхгүй гэж боддог байснаас л ганцаардмал байсан хэрэг. Намайг Тишкин анзаарахгүй байх шиг санагдаж, хожигдонгуутаа л нэг хэсэгтээ үзэгдэхгүй алга болчихно. Хожигдох нь ч амархан л даа. Харин би өдөр болгон үргэлж, хожоод л байлаа. Би хувьдаа тооцоотой тоглодог болсон юм. Бай хөндөх эрх олж авахын тулд сумаа талбай дээгүүр өнхрүүлэх хэрэггүй, энэ нь тоглогчид олон байх үед тийм ч амаргүй, зураасанд их ойртуулах гээд зураасыг давуулж, адгийн байранд орох аюул бий. Хураалттай мөнгөний яг дээр нь онохоор цохих хэрэгтэй. Би үүнийг чаддаг байлаа. Үнэндээ энэ бол аз мэдсэн хэрэг байсан боловч миний дадлага намайг авардаг байсан юм. Би гурав, дөрөв дараалан хожигдсоноо тав дахь дээр нь бүх мөнгийг хамж, алдсанаа гурав дахин өсгөж олдог үе ч байлаа. Дахиад л хожигдовч, дахиад л эргүүлж авна. Надад мөнгийг ганц ганцаар нь түүж цохих удаа ховор байсан. Ийм үед би бас өөрийн гэсэн мэх хэрэглэж, хэрэв Вадик сумаа өөр рүүгээ гулсуулж цохидог бол би харин түүний эсрэг, өөрөөсөө цааш гулсуулан цохино. Энэ нь эвгүй боловч сум мөнгийг эргэлдүүлэхгүй цохиод, цааш өнхрөхөд араас нь мөнгө ганц эргээд л сүлд нь дээшээ хардаг байлаа. Би мөнгөтэй болж, тэгэхдээ тоглоомд хэт татагдахгүй байхыг хатуу санаж орой болтол тэнд дэрчийхгүй гэж боддог байсан юм. Надад өдөр бүр зөвхөн нэг л рубль хэрэгтэй байсан бөгөөд түүнээ авангуут л зах руу гүйж, нэг шил сүү худалдаж авна. (Авгай нар чулуунд цохиулсаар үсэг, тоо нь танигдахгүй шахам болсон мөнгийг хараад загнах боловч сүү өгдөг л байлаа)

	Би сүүгээ уучхаад хичээлээ хийхээр сууна. Цадтал ч өдий л дээ, гэхдээ сүү ууж байгаа шүү дээ! гэсэн бодол л надад хүч чадал өгч, өлсгөлөнг мартуулдаг байсан юм. Толгой эргээд байх нь ч багасах шиг санагддаг боллоо. Намайг хожоод байгаад Вадик эхэндээ онц юм болдоггүй тайван ханддаг байсан, өөрөөс нь ч гарз гарах биш, тэгээд ч түүний халааснаас надад ямар нэг юм оногдож байсан нь юу л бол. Тэр заримдаа дэгсдүүлэгчид минь та нар яаж цохихыг үүнээс сурцгаа гэж намайг хөөргөнө. Гэсэн ч Вадик намайг тоглоомоос яагаа ч үгүй эрт гарч явчхаад байхыг ажиглаж мэдээд нэг удаа намайг зогсоож:

	— Чи яана гэнэ ээ? Хамаг мөнгө хамж аваад л алга болох санаатай юү? Үгүй ер хараач та минь, ямар сэргэлэн эр вэ? Тогло! гэлээ.

	Би шалтаг зааж:

	— Вадик аа, би хичээлээ хийх хэрэгтэй байна шүү дээ! гэсэн чинь

	— Хичээл хийдэг хүн энд ирдэггүй юм гэлээ.

	Тэгтэл шувуухай нэмэрлэж:

	— Мөнгөөр ингэж тоглодог гэж чамд хэн хэлсэн юм бэ? Үүний төлөө нударганы амт үзэх гэж хүсээ юү? гэлээ.

	Түүнээс хойш Вадик намайг түрүүндээ оруулахаа байж, хамгийн сүүлд тоглуулдаг боллоо. Тэр сайн хаядаг болохоор надад сум олдохгүй байсаар шинэ мөнгө гаргах удаа цөөнгүй, гэвч надад сум хаях ээлж олдвол хаясан сум минь яг л соронзонтой юм шиг мөнгөн дээр буудаг байлаа. Би ч гэсэн өөрийн цэцэнд гайхдаг байсан юм. Үүнийгээ мэдэгдэлгүйгээр аятайхан тоглохоо мэдэхгүй ямар ч заль мэхгүйгээр овоолоостой мөнгийг хайр найргүй нүдсээр л байлаа. Хэн нэгэн хүн сайн чаддаг юмаараа тодорч гарахад хэн ч өршөөл үзүүлдэггүй гэдгийг би яаж мэдэх билээ дээ. Тийм хүн хэнээс ч өршөөл горьдохын хэрэггүй, хэн ч түүнийг өмөөрөхгүй, бусдын хувьд бол тэр хол тасрагч, харин түүнээс хоцрогч нь бусдаас илүү үзэн ядна. Энэ сургамжийг би тэр намар биеэрээ мэдэрсэн юм. Би нэг удаа яг оночхоод мөнгөө түүж авах гэтэл бутарсан мөнгөний нэгэн дээр нь Вадик гишгэчихийг харлаа. Бусад нь цөм тоотой талаараа дээшээ харсан байсан бөгөөд сүлдээрээ эргээгүй байвал мөнгийг дараагийн цохилтод бэлтгэж хураахын тулд сумаа хаяхдаа голдуу «Өрөлтөд» гэж хашхирцгаадаг юм. Харин би сүлдээрээ эргэсэн гэдэгт итгэж байсан болохоор хашхираагүй юм. Тэгтэл Вадик

	— Хураахгүй! гэж хашхирлаа.

	Би түүнд ойртож очоод хөлийг нь мөнгөнөөс зайлуулах гэсэнд намайг түлхчхээд газарт байсан мөнгийг шүүрэн авч тоотой талыг нь харууллаа. Гэсэн ч би сүлдээрээ эргэсэн байхыг нь харж амжсан юм, тиймгүй сэн бол тэр юу гэж мөнгөн дээр гишгэх билээ.

	— Сүлдээрээ харсан байсан юм, би харсан юм чинь, чи эргүүлчихлээ шүү дээ гэж намайг хэлэхэд, нударгаа хамарт минь тулгаж:

	— Чи үүнийг мэдэх үү! Юү үнэртэж байна, үнэрлэ! гэлээ. Надад, эвлэрэхээс өөр арга байгаагүй юм. Өөрийнхөөрөө зүтгээд ямар ч нэмэргүй, зодоон болоход хэн нь ч, ядаж хажууханд эргэлдэж байсан Тишкин ч намайг хамгаалахгүй гэдгийг би мэдэж байлаа. Вадикийн анивчих нүд намайг хорсолтойгоор цоо ширтэнэ. Би бөхийж, ойролцоо байсан мөнгийг зөөлөн цохиж эргүүлээд хоёрдохыг бас хөдөлгөлөө. «Үнэн юм хэзээд ялна».

	"Ямар ч гэсэн бүгдийг нь авахад л авна" гэж бодлоо. Дахиад нэг цохих гэтэл амжсангүй, араас хэн нэг нь өвдгөөрөө хүчтэй нудартал, би толгойгоороо газар шургачин ойчлоо. Тэгэхэд бүгдээрээ намайг шоолон инээлдэж билээ. Миний ард шувуухай яадаг бол гэсэн байртай инээмсэглэн зогсоход нь

	— Чи яаж байгаа юм бэ! гэж мэгдэж сандран асуутал

	— Намайг гэж чи яаж мэдсэн юм бэ? Эсвэл зүүдлэв үү? гэж мэлзлээ. Вадик сум руу гараа сунгаж:

	— Аль вэ, өгөөдөх! гэхэд нь би өгсөнгүй. Хорсол гомдол, айх эмээхийг таг мартаж би юунаас ч айхгүй болж «Яалаа гэж энэ вэ? Эд нар намайг яасан гэж ингэж байгаа юм? Би эдэнд ямар гэм хийсэн юм?» гэж бодлоо.

	— Өгөөдөх гэж байна шүү! гэж Вадик шаардана.

	— Чи тэр мөнгийг эргүүлсэн, би харсан юм чинь гэж би хашхирлаа

	— Юу гэнэ ээ? Аль вэ, дахиад хэлээч! гэсээр Вадик над руу ойртлоо.

	— Чи эргүүлчихсэн шүү дээ гэж аяархан хэлэх зуураа би үүний хариуд намайг юу хүлээж байгааг сайн ухаарч байсан юм. Эхлээд нөгөө шувуухай араас дахин хүчтэй цохиход нь би эрчдээ Вадикийг мөргөчихлөө. Тэр шалмаг түргэнээр нүүр рүү хүчтэй мөргөхөд би газар ойчиж, хамраас цус годхийлээ. Арай гэж бостол шувуухай дахиад л дайрлаа. Тэднээс зугтааж болох байсан ч яагаад ч юм, би энэ тухай бодоогүй юм. Би цус асгарсаар байгаа хамраа алгаараа дарж, Вадик шувуухай хоёрын дунд эргэлдсээр, өөрийгөө хамгаалж ч чадахгүй эцсээ хүртэл ганцхан

	— Эргүүлсэн! Эргүүлсэн! Эргүүлсэн! гэж багтаж ядсан уур хорслоо нэмэн байж хашхирсаар л байлаа. Тэд намайг ээлжлэн зодож, эхлээд нэг нь, дараа нь нөгөөдөх нь, тэгснээ дахиад л солигдоно. Тэгтэл гуравдагч этгээд хорсолтой жижигхэн амьтан хөл рүү өшигчинө. Дараа нь хөл минь бүхэлдээ хөх алаг болсон байж билээ. Би унахгүйг л хичээж, хэрэв ойчих л юм бол шившиг болох юм шиг санагдаж, тэр хүнд мөчид ч гэсэн яасан ч унахгүй гэж тэсэж байлаа. Харин тэд эцсийн эцэст намайг газарт унагаад сая нэг юм зодохоо больж,

	— Амьд байгаа дээрээ эндээс тонил! Бушуул! гэж Вадик тушаалаа. Би босож, мэдээ алдсан хамраа шуухитнуулсаар гүвээ рүү гэлдэрлээ. Вадик миний араас:

	— Сайхан мэдээрэй! Хэн нэгэнд нь донгосов оо, чи! Ална шүү! гэж хашхирахад нь би хариу дуугарсангүй.

	Голдоо ортол гомдсоноос болоод дотор давчдан хатуурч үг ч хэлэх чадал байгаагүй юм. Харин гүвээн дээр гарсан хойноо тэвчиж чадалгүй, ухаан солиотой юм шиг хамаг чадлаараа:

	— Эр-гүүл-сэн! гэж бүх л сууринаар сонсогдтол хашхирч билээ. Шувуухай миний араас ухасхийснээ больсон юм. Бодвол Вадик одоо болно гэж үзээд түүнийг хориглосон биз! Би тоглоом дахин үргэлжилж байгаа талбай руу таван минут хэртэй харж, шуухитнан уухичин зогссоноо, толгойн цаад руу уруудаж, эргэн тойрон хар халгай ургасан судагт орж, хатсан хуурай өвс ногоон дээр унаад, гомдол хорслоо цаашид тэвчиж чадалгүй, эхэр татан гашуунаар уйлж билээ. Тэр өдөр над шиг аз жаргалгүй хүн энэ хорвоо дээр байгаагүй биз ээ!

	 

	* * *

	 

	Өглөө босоод зүрх алдан байж, толинд өөрийгөө хартал: Хамар маань хавдаж монцойгоод зүүн нүдний дор хөхөрч, хацар шалбаран цус шүүрсэн байлаа. Хичээлдээ ийм царайтай яаж очихоо мэдэхгүй байсан ч яаж ийгээд очих хэрэгтэй болж үл ялих шалтгаанаар хичээл таслахыг бодоогүй юм. За яах вэ бусад хүмүүсийн хамар байгалиас заяахдаа минийхээс илүү цэвэрхэн заяаж гэж бодъё л доо! Гэтэл минийх байдагтаа л байгаа болохоос биш хамар гэж хэн ч танихын аргагүй болжээ. Бас хацар дээрх шарх, няц болсныг яаж ч нуухын аргагүй, өөрөө аяндаа ийм болоогүй нь хармагц хэнд ч мэдэгдэхээр байлаа. Би нүдээ гараараа тагласаар ангидаа шурхийж оронгуут л ширээнийхээ ард тонгойн суулаа. Ядаж хясаантай юм шиг эхний цаг франц хэлний хичээл байсан юм. Лидия Михайловна анги удирдсан багшийн хувьд бидний байдлыг илүү сонирхдог, түүнээс ямар нэг зүйлийг нуух хэцүү байдаг байсан юм. Багш орж ирэнгүүт мэндэлснийхээ дараа, биднийг суухаас өмнө бараг толгой дараалан анхааралтай ажиглаж, тоглоом шоглоомоор юм шиг боловч заавал нэг албан ёсны сургамж, зэмлэл хэлдэг заншилтай байлаа. Хүүхдүүд над руу эргэж хараад байхаар нь багш миний чадах ядахаараа нууж байсан, нүүрэн дээрх ул мөрийг дор нь ажиглаж мэджээ гэдгийг ойлгосон юм. Лидия Михайловна журнал нээнгээ:

	— За тэгэхлээр, бидний дунд өнөөдөр нэг шархтан байгаа юм аа даа гэхэд хүүхдүүд инээлдлээ.

	Лидия Михайловна над руу дахиад л харлаа. Нүд нь сөлөрдүү болохоор хажуугаар өөр юм харж байгаа юм шиг санагдавч бид хаашаа харж байгааг нь андахгүй мэддэг болчихсон юм.

	— За тэгээд, яачихсан юм бэ? гэж багш асуулаа.

	Би урьдаас бодож арай үнэмшилтэй юм олоод хэлчхэж яагаад ч юм чадалгүй

	— Ойччихсон юм, гэж гүвтнэхэд,

	— Ямар тусгүй юм болоо вэ? Тэгээд өчигдөр үү? Өнөөдөр үү? гэлээ.

	— Өнөөдөр, үгүй ээ өчигдөр орой харанхуй болсон хойно гэчихлээ. Тэгтэл, Тишкин:

	— Хи, ойччихсон гэнэ шүү! Эд нар Мөнгөдсөн юм байхгүй юу? Энэ өөрөө маргалдаж байж, долоодугаар ангийн Вадикийн нударганы амт үзсэн юм. Бас ойччихсон гээд байгаа юм аа, гэж тавласнаасаа болж хахаж цацан хашхирах нь тэр. 

	Өөдгүй энэ урвагчийн үгнээс болж бие минь хөшчих шиг боллоо. Мөнгөдсөний төлөө сургуулиас хөөж ч болно гэдгийг энэ үнэхээр мэдэхгүй байв гэж үү дээ аль эсвэл зориуд ингэв үү? Өнгөрчээ!

	Айж бахардсанаас толгой дүнгэнэж, одоо ингээд өнгөрчээ... өнгөрч гэхээс өөр юу ч бодогдсонгүй. Тишкин ч ёстой Тишкин л юм даа. Чи мөн их тус хүргэв ээ! Юу ч гэхэв дээ. Тишкинийг ингэж хашхирахад Лидия Михайловна гайхсан янзгүй, тайван байдал нь огт өөрчлөгдөөгүй үл мэдэг хайхрамжгүй дуугаар:

	— Тишкин, би чамаас огт өөр зүйл асууя гэж бодож байсан юм, нэгэнт чи ярьж эхэлсэн болохоор самбарт гарч хичээл хариул гэснээ, яах ч учраа олохгүй өрөвдөлтэй болсон Тишкинийг самбарт гарахыг хүлээж байх зуураа надад:

	— Хичээлийн дараа үлдээрэй! гэж товчхон хэллээ.

	Лидия Михайловна намайг захирал дээр чирч оруулах вий гэхээс би учиргүй их айж байлаа. Хэрэв тэгвэл өнөөдөр ярилцаад ч дуусахгүй маргааш сургуулийн шугам жагсаалын өмнө дуудаж гаргаад, ийм булай юм хийхэд намайг юу хатгасныг албадан хэлүүлэх болно. Захирал Василий Андреевич аль нэг буруутан хүүхэд, цонх хагалсан ч, зодолдсон ч, тамхи татсан ч байсан ялгаагүй, «Энэ булай муухай юм үйлдэхэд чамайг юу хатгав?» гэж асуудаг сан. Тэр, шугам жагсаалын өмнүүр нуруугаа үүрэн, нэгэн хэмээр яаралгүй алхалж, өнөөх л асуултаа давтаж, «Хариул, хариул, бид чамайг хүлээж байна. Чиний юу хэлэхийг бүх сургуулиараа хүлээж байгааг харахгүй байна уу?» гэж шавдуулан ийш тийш холхин нуруугаа үүрч цээжээ дохис дохис хийлгэн хол хол алхахад захирлын арай өмнө түрэгдэж яваа юм шиг санагдана.

	Сурагч, өөрийгөө зөвтгөх ямар нэг юм бувтнахад, захирал дор нь тасалж: «Чи миний асуусанд хариул, асуултын дагуу. Би юу гэж асуусан бэ?» гэнэ. Сурагч «Намайг юү хатгасан бэ гэж үү?» гэнгүүт, захирал: «Зүйтэй, юу хатгасан бэ?... Бид хариулахыг чинь хүлээж байна» гэдэг байлаа. Ийм явдал голдуу нулимсаар төгсөж, захирал ч тайвширч, бид ч сая нэг юм хичээлдээ ордог сон. Ахлах ангийнхан барагтай бол уйлахгүй нь бэрх боловч, захирлын асуултад хариулахгүй байж бас чаддаггүй байлаа. Нэг удаа манай нэгдүгээр цагийн хичээл арван минутаар хоцорч эхэлсэн юм. Тэгэхэд захирал аравдугаар ангийн нэг сурагчийг байцааж, олигтой юм сонсож чадалгүй өрөөндөө авч орж билээ.

	Харин би юу гэж хэлдэг юм билээ? Шууд л хөөгөөсэй, гэртээ л харьчихна биз гэж бодтол, халуун юманд хайруулсан шиг цочиж, үгүй, яалаа гэж... ийм муухай шившигтэйгээр яасан ч харьж болохгүй гэсэн бодол зурсхийлээ. Би өөрөө сургуулиа хаяж байгаа бол өөр хэрэг сэн... Тийм бол яах вэ дээ зорьсондоо хүрэх тэвчээргүй хүүхэд л гэнэ биз. Харин ийм хэрэг хийсэн болохоор хаана ч ялгаагүй бүгд л надаас зугтаж хөндийрөх болно шүү дээ. Энд бол ч яах вэ тэвчиж болох сон, харин харьж л яасан ч болохгүй. Хичээлийн дараа Лидия Михайловнаг зүрх түгшин хүлээлээ. Тэр, багш нарын өрөөнөөс гарч ирэнгүүтээ ангид орцгооё гэж дохилоо. Багш дадсан заншлаараа ширээнийхээ ард очиж суухад нь би багшаас аль болох хол суухыг хичээж, хоёр, гурван ширээ алгасан суух гэтэл Лидия Михайловна өмнөх ширээндээ суулгаад:

	— Мөнгө тоглодог чинь үнэн үү? гэж шууд асуулаа. Энэ тухай сургууль дээр зөвхөн шивгэнэж ярьж болно гэж санагдаж байснаас багшийн дуу дэндүү чанга дуулдаж улам ч айлаа. Тишкин намайг нэг мөсөн балласан болохоор асуултаас мултрах ямар ч аргагүй болж:

	— «Үнэн» гэж хэлэхчээн боллоо.

	— Тэгээд хождог уу хожигддог юм уу? гэхэд нь би түгдэрч юү гэхээ мэдэхгүй суулаа.

	— За тэгээд үнэнээр нь ярь л даа, хожигддог байхаа даа, тийм үү?

	— Хож... хождог.

	— Ядаж хождог бол ч яамай даа. За тэгээд хождог юм байж. Тэр мөнгөө чи яадаг юм бэ дээ?

	Би энд ирсэн эхний үедээ Лидия Михайловнагийн дуунд удтал дасаж чадахгүй, дууг нь сонсох болгондоо сандарч мэгддэг байлаа. Манай тосгоныхон бол бүр цээжний гүнээс чөлөөтэй гарах дуугаар чанга чанга ярилцана. Харин Лидия Михайловнагийнх тийм биш, намдуу, зөөлөн, зарим үед бүр чих тавьж сонсмоор ярина. Дуу нь зөөлхөндөө ч биш далд нууцлан хэмнэж байснаа гаргах шиг үе үе чангарч ярьдаг байсан юм. Би бол түүний сул дорой дуугарч байгааг франц хэл рүү чихэхэд бэлэн суулаа. Харь хэл сурч зүгшрэх гэсээр байтал дуу хоолой нь ч суларч, яг л торонд орсон шувуу шиг өөрийн эрхгүй ийм болжээ. Одоо тэгэхээр дахин тэнийж чангартал хүлээж л суухаас. Одоо ч гэсэн Лидия Михайловна ямар нэг өөр чухал юм бодож байна уу даа гэлтэй хайхрамжгүй асууж байсан ч тэр асуултаас нь мултрах аргагүй байлаа.

	— Чи тэгээд хожсон мөнгөө яадаг юм бэ дээ? Чихэр авдаг юм уу, ном авдаг уу? Аль эсвэл өөр юм авах гэж хадгалдаг юм уу? Одоо ч чи лав их мөнгөтэй болоо биз дээ!

	— Үгүй ээ, үгүй, их биш, би зөвхөн нэг рубль л хождог.

	— Тэгээд цааш нь тоглодоггүй гэж үү?

	— Үгүй.

	— Яагаад нэг рубль гэж? Түүгээрээ чи яадаг юм бэ?

	— Сүү авдаг.

	— Сүү гэнэ ээ?

	Багшийн бүх л юм нь цэвэр цэмцгэр, ухаалаг сайхан харагдаж, жавхлантай залуу сайхан насных нь гоо үзэсгэлэнг бүдэг бадаг мэдэрч, түүнээс үнэртэх анхилуун гоё усных нь үнэрээр амьсгалж суулаа. Тэгээд ч Лидия Михайловна бусадтай адилгүй! Зүгээр нэг тооны юм уу, түүхийн багш ч биш. Харин мань мэт хэн хүн амархан сурчхаж чадахааргүй, ямар нэгэн гоц гойд, онцгой үлгэрийн юм шиг, учир нь үл тайлагдах франц хэлний багш юм чинь. Би түүнийг эгцэлж харж чадахгүй байсан шигээ мэхэлж бас зүрхлэхгүй байсан юм. Ер нь тэгээд хуурч мэхлэхийн хэрэг юу байх билээ дээ! Багш намайг дуугүй ажиглан ширтэнэ. Түүний ялимгүй сөлөрдүү ажигламтгай харцны өмнө, миний аль л муу муухай, утга учиргүй бүхэн улам ч өсөж томроод ирэх шиг болж байгааг би яс махандаа хүртэл мэдэрч байлаа. Үнэндээ хармаар юм байлгүй яах вэ дээ? Эхээсээ хол ганцаардаж яваа нь харваас илт. Олон угаасаар байгаад мөр нь бүр энгэртээ хүртэл унжсанаас ханцуй нь авчиж улам ч богинохон болсон хуучин цамцтай, эцгийн хуучин цэрэг өмдийг хасаж оёж өмссөн, өчигдрийн зодооны ул мөр арилаагүй цайвар ногоон өмдөө түрийг нь тайрсан муу эсгий гуталдаа чихэж өмссөн, зодуулж шарх, хавдар болсон нүүртэй, туранхай, бүрэг ичимтгий жаал өмнө нь өрвийн сууна. Лидия Михайловна миний гутлыг их л сонирхон ажаад байдгийг нь би хэдийнээс мэдсэн юм. Түрийг нь тайрсан эсгий гуталтай хүүхэд манай ангид надаас өөр байгаагүй юм. Харин хойтон намар нь тэр гуталтайгаа сургуульд явахгүй гэж эрс дургүйцэхэд ээж минь цорын ганц хогшил болох оёдлын машинаа худалдаад нэг ажлын хар авч өгч билээ. Багш асуултаа үргэлжлүүлж:

	— Тэглээ ч гэсэндээ мөнгөөр тоглох хэрэггүй. Үүнгүйгээр яаж ийгээд аргалж болно биз дээ тийм үү? гэв. Би өөрийгөө аврагдлаа гэдэгт итгэж ядан:

	— «Тийм ээ, болно» гээд шууд хэлчихлээ. Би үнэн сэтгэлээсээ тэгж хэлсэн юм. Бидний энэ үнэн цагаан сэтгэлийг шидэмсээр боогоод ч нэмэргүйгээс хойш яая гэхэв. Шударгаар хэлэхэд тэр өдрүүдэд миний байдал бүр тартагтаа тулаад байсан юм. Тэр нэгэн нарлаг намар манай хамтрал тариа будаагаа эрт тушааж тооцоогоо хийсэн болохоор Ваня ах ч дахиж ирсэнгүй. Ээж минь миний төлөө сэтгэлээр унаж, орох байх газраа олж ядан яваа гэдгийг би мэдэж байсан ч ингэлээ гээд миний байдал дээрдсэн юмгүй. Сүүлийн удаа Ваня ахын авчирсан хүүдий төмс, яг л мал тэжээсэн юм шиг дорхноо арилав. Харин ч би гэнэт санаа авч хашаа доторх пинд жаахан төмс нуусны минь ач гарч, түүгээрээ өл залгаж байлаа. Хичээл тарсны дараа яг л хулгайч шиг пинд шуртхийн орж, хэдэн төмс хармаалаад гудамж тойрч толгодын зүг гүйнэ. Аль нэг аятайхан нууц хонхор олоод гал түлж, төмсөө булж иднэ. Би үргэлж л өлсөнө, унтах нойрон дундаа хүртэл гэдэс хоржигнон гүвэлзэхийг мэдэрдэг байлаа.

	Тэгээд л мөнгө тоглочихмоор өөр хүүхдүүд олдох юу магад гэж горьдон, зэргэлдээх гудамжийг сэмхэн тагнаж, зэлүүд газраар хэсүүчлэн бас толгодын дунд тоглох хүүхдүүдийг харуулдана. Тэглээ ч нэмэргүй, намрын сар шувтарч аравдугаар сарын жихүүн салхи сэнгэнэх боллоо. Харин толгодын дундах өнөөх бяцхан талбай дээр хүүхдүүд урьдын адил цугларсан янзаараа. Би тэднээс холгүйхэн эргэлдэж, Вадик яаж гараа занган захирч байгааг, урьдын танил мөлгөр чулуун сум наранд хэрхэн гялтганахыг, давхарлаастай мөнгөн дээрээс тонгойх хүүхдүүдийн танил дүрсийг ажиж байлаа.

	Сүүлдээ ч би тэссэнгүй тэдэн дээр хүрч очлоо. Ингэж явахдаа бүр шалдаа бууж байгаагаа мэдэж байсан ч, тэд намайг үхтэл минь зодож хөөсөнтэй насан туршдаа эвлэрэх шиг доромжлол байгаагүй юм. Намайг эргэж очиход Вадик, Шувуухай хоёр яаж угтах бол, түүнийг нь би яаж тэсэж давах бол гэсэн бодол намайг зовоож байсан юм. Гэхдээ өлссөн гэдэс минь юунаас ч илүү намайг тэдэн рүү түлхэж байлаа. Надад одоо сүү биш талх авах нэг рубль хэрэгтэй. Өөр ямар аргаар мөнгө олж болохыг би мэддэггүй байсан юм. Намайг дөхөөд очтол тоглоом аяндаа зогсож бүгд л над руу ширтэцгээлээ.

	Шувуухай дөрвөлжин хээтэй богино ханцуйтай цамц задгай тавьж, чихийг нь сөхсөн малгайгаа хааш яаш өмсжээ. Вадик тээглүүр товчтой гоё зузаан хүрмээрээ дэгжирхэнэ. Ойролцоо овоолоостой цамц пальто дээр тав зургаа орчим насны жаал бээрсэн болжмор шиг бээвийн сууна.

	Шувуухай хамгаас түрүүнд:

	— Чи юу гэж ирэв? Аль хэдийн тоглохоо больсон биш билүү? гэхэд нь би аль болох тайвнаар Вадик руу харан:

	— Тоглохоор л ирлээ гэж хэллээ. Шувуухай харааж,

	— Энд чамтай тоглоё гэж хэн хэлсэн юм бэ?

	— Хэн ч хэлээгүй.

	— Вадик аа, яах вэ, зодчих уу? Аль жаахан хүлээзнэх үү? гэсэнд Вадик

	— Хүн тоглохоор ирж байхад, Шувуухай чи юу гэж хоргоогоод байгаа юм бэ? гээд над руу нүдээ онийлгож:

	— Хүн учир байдлыг ойлгоод тоглохоор ирж шүү дээ! Чи бид хоёроос арав арван рубль хожих санаатай ч байгаа юм бил үү? гэлээ.

	Би аймхай хулчгар гэгдэхгүйн тулд

	— Та нарт арав рубль байхгүй л дээ гэхэд Вадик

	— Бидэнд чиний зүүдэлснээс илүү их мөнгө бий.

	Шувуухайг уурлаагүй байгаа дээр мөнгөө гаргаж тавь, цаадах чинь түргэн зантай хүн шүү дээ гэлээ. Шувуухай онгирч:

	— Вадик аа, дэлсчих үү? гэхэд нь Вадик хориглож,

	— Хэрэггүй, тоглог л дээ яах вэ, гэснээ хүүхдүүд рүү нүд ирмэж

	— Энэ их сайн тоглодог юм, бид түүний чигчий хуруунд ч хүрэхгүй гэлээ. Би хал үзэж, хаширсан болохоор Вадикийн сайхан сэтгэл гэгч юү болохыг сайн ойлгож байсан юм. Тэр, хор шар хөдөлгөх ч юмгүй уйтгартай сонирхолгүй тоглоомоо, жинхэнэ амттай өрсөлдөөнтэй болгох гэж намайг тоглоомдоо оруулж байгаа нь илхэн байлаа. Би түүний бие тоосон занг жаахан ч гэсэн хөндөх юм бол дахиад л эвгүй юм болно гэдгийг ч ойлгож л байлаа. Тэр зодолдох шалтаг олж чадна, тэгээд бас Шувуухай дэргэд нь байгаа юм чинь.

	Би хураалттай мөнгөнд шууд халдалгүй болгоомжтой тоглохоор шийдлээ. Би бусдаас нэг их ялгарахгүй юм сан гэхдээ, бөөн мөнгөн дээр санамсаргүй оночихгүйг хичээж, ганц нэгээр нь авахыг бодлоо. Бас Шувуухай араас ирээгүй байгаа даа гэж байн байн эргэж харж байлаа. Эхний өдрүүдэд рубль олъё гэж бодолгүй хэрчим талханд л хүрчих хорь гучин копеек хожиж байлаа.

	Гэсэн ч эрт орой алин боловч тохиолдох л байсан тэр явдал болсон юм. Дөрөв дэх өдрөө нэг рубль хожчихоод явах гэтэл намайг дахин зодлоо. Үнэндээ энэ удаа харин гайгүй өнгөрч, уруул л нэлээн их хавдсан юм. Хичээл дээр хавдартай уруулаа нуух гэж үргэлж л жимийж байх хэрэг гарлаа. Уруулаа яаж ч нуугаад, хэчнээн ч жимийсэн, Лидия Михайловна мэдчихэв бололтой намайг зориуд самбарт гаргаж франц сэдэв албаар уншуулах нь тэр. Би хавдаж бамбайсан уруулаараа яаж зөв дуудах билээ дээ, энэ тухай ярихын ч хэрэггүй.

	— За, боль, боль! гэж Лидия Михайловна дуу алдан цочиж, ямар нэг далдын муухай юмыг зайлуулах мэт гараараа дохиж:

	— Энэ чинь одоо юу болж байна аа? Үгүй ээ, чамтай ганцаарчилж хичээллэхээс өөр арга алга гэлээ.

	Ингэж миний хувьд зовуурьтай тавгүй өдрүүд эхэлсэн юм даа. Би Лидия Михайловнатай хоёулхнаа үлдэж, хэлж дуудахад эвгүй, зөвхөн шийтгэлд зориулагдсан юм шиг хэцүү үгнүүдийг хэлээ хугалчих шахан давтаж хэлэх тэр цагийг өглөөнөөс эхэлж зүрх алдан хүлээх боллоо. Үгүй ер өө! Доромжлох л гээгүй юм бол яах гэж «веаисоир» (олон) гэсэн үгийг зүгээр л «боку» гээд л жирийн «о»-гоор дуудчихгүй заавал гурван эгшиг нийлүүлж хоолой боочихмоор ганц авиа болгон дуудахын хэрэг юу байна? Хэзээнээсээ нааш огт өөр хэрэгцээнд зориулагдаж ирсэн хамраар, аль нэг авиаг заавал дамжуулан гаргах ямар хэрэгтэй юм бэ? Тийм үү! Оюун ухаанд чинь хэмжээ хязгаар гэж байх ёстой биз дээ! Нүүр минь минчийж хөлрөөд амьсгаа давчидна. Харин Лидия Михайловна намайг огт өрөвдөхгүй сэхээ сэтээгүй, албадаж, муу хэлийг минь эвэрштэл зовооно. Манай сургуульд францаар надаас ч долоон дор ярьдаг хүүхэд зөндөө байхад яагаад ганцхан намайг ч ингэж зовооно вэ? Гэтэл тэд юу дуртайгаа хийгээд л гадуур чөлөөтэй зугаалж байхад би л ганцаараа хараал хүртсэн юм шиг бусдын өмнөөс амьсгаадаж суудаг. Гэтэл харин энэ маань юу ч биш байжээ. Лидия Михайловна гэнэт хоёрдугаар ээлж орох хүртэл цаг маань хавчигдаад байна, орой болгон манайд очиж бай гэх нь тэр. Багшийнх сургуулийн хажууд багш нарын байранд байдаг байлаа. Лидия Михайловнагийн суудаг байрны нөгөө талын арай зайтайд нь захирал өөрөө суух л даа. Би тийшээ яг л эрүү шүүлтэд очиж байгаа юм шиг явдаг байлаа. Яльгүй жаахан юмнаас ч болов зовчихдог төрөлхийн бүрэг ичимтгий миний бие, анхандаа багшийн энэ цэвэр цэмцгэр тасалгаанд оруут хөшиж, амьсгалахад ч бэрх болчихдог байсан юм. Багш надаар ганц нэг үг хүчээр шахан хэлүүлж, тэр ч байтугай хувцсаа тайлаад наашаа суу гэж заавал шахаж шаардах болно. Зарим үед ч намайг эгээ л ширээ сандал шиг чирч гулдран суулгах дөхнө. Миний энэ байдал франц хэлний ахиц амжилтад яагаад ч тус дөхөм үзүүлж чадахгүй байсан юм. Сургууль дээр хичээллэхээр хоёрдугаар ээлж саад боллоо гэсэн мөртөө, эднийд харин ч бага хичээллэдэг байсан нь хамгийн хачирхалтай байлаа. Лидия Михайловна гэр орныхоо ажлыг хийх зуур надаас элдвийн юм асууж, эсвэл өөрийн тухай ярих нь их. Багш сургуульд сурч байхдаа франц хэлний хичээлд бас л над шиг тааруухан байсан, бусдаас муугүй сурч чадахаа нотлох гэж зориуд франц хэлний факультетад орсон гэж ярьсныг нь би надад зориулж санаанаасаа зохиосон байх гэж эргэлздэг юм.

	Би буланд шигдэн түүний ярихыг сонсож, цай ч балгалгүй, хэзээ яв гэх бол гэж хүлээж суудаг байлаа. Тэднийх олон номтой, бас цонхны дэргэдэх жижиг ширээн дээр, тэр үед их ховор байсан пянз тоглуулагчтай том сайхан хүлээн авагч тавьсан нь надад бол огт үзээгүй гайхамшиг байж билээ. Лидия Михайловна түүн дээр пянз тавихад цовоо цолгин дуутай эрэгтэй хүн дахиад л франц хэл зааж гарна. Яалаа ч гэсэн түүнээс зайлах арга үгүй. Лидия Михайловна гэрийн энгийн бошинз өмсөж хөлдөө зөөлөн эсгий шаахай углаад өрөөн дотуур нааш цааш явахдаа заримдаа надад ойрхон тулж ирэхэд нь би байн байн давхийж амьсгаагаа хураана. Эдний юм бүхэн надад нэг л сонин, ер бусын санагдаж, үл мэдэгдэх сонин сайхан үнэр шингэсэн агаар нь хүртэл миний мэддэгээс огт өөр байсан болохоор багшийндаа сууж байгаадаа нэг л итгэж өгөхгүй байсан юм. Харин ч түүний хувийн амьдралыг хөндлөнгөөс нууцаар харж байгаа юм шиг эвгүй сэтгэгдэл өөрийн эрхгүй төрж, ичиж зовсноосоо болоод муу тоодгор цамцандаа улам ч нугдайн шигдэж суудаг байлаа.

	Лидия Михайловна тэр үед хорин тав орчим л настай байсан болов уу, ялимгүй сөлрөө далдлах гэж онийсхийн хардаг нүд, жавхаалаг биш ч аятайхан царай, мишээх төдий инээмсэглэл, тас хар тайрмал үсийг нь би сайн санаж байна. Түүний нүүр царайд миний хожуу ажиглаж мэдсэн, бусад багш нар, ер төрөлхийн сайхан зантай зөөлөн багш нарт ч яваандаа илэрдэг мэргэжлийн шинж тэмдэг болох ууртай догшин байдал байхгүй, харин ч яльгүй болгоомжлол, би энд яагаад хүрээд ирсэн, юу хийж байгаа билээ гэж өөртөө эргэлзэж гайхсан байдал их харагддаг сан. Түүний яриа хөөрөө, зөөлөн боловч итгэлтэй чөлөөтэй алхаа гишгээ шигээ, ер нь зоримог туршлагатайг илтгэх бүх байдлаас нь тэр үед би нөхөртэй байх гэж боддог байсан юм. Түүнээс гадна би франц, испани хэл сурч байгаа бүсгүйчүүд, орос юм уу герман хэл сурч байгаа үе тэнгийнхнээсээ түрүүлж хүүхэн болдог гэж дандаа боддог байлаа. Лидия Михайловна хичээллэж дууссаныхаа дараа намайг оройн хоол идье гэхэд нь би яаж айж хулчийдаг байснаа одоо бодоход ичмээр. Хэчнээн их өлсөж байсан ч ингэж дуудахаар нь хоол идэх хүсэл тэр дороо огт байхгүй болдог сон. Лидия Михайловнатай нэг ширээнд сууж хооллох гэж үү? Үгүй, үгүй тэгсэнд орвол дахин эднийд хэзээ ч ирэхгүй байхын тулд маргааш болтол франц хэлийг цөмийг нь сурч цээжилсэн нь дээр. Үнэндээ тэгэхэд хэрчим талх ч хоолойд минь тээглээд явахгүй байх байсан биз. Лидия Михайловна надад нэг л онцгой, бусадтай адилгүй санагддаг байснаас иддэг хоол унд нь бас л жирийн бус тансаг зүйл шиг бодогдож байсан юм. Гэтэл биднийхтэй л адил хамгийн энгийн зүйл байсныг би тэр үед тааварлаа ч үгүй явлаа.

	Би босон харайж, юм идэхгүй, цатгалан байна гэж гүвтнэсээр хана даган үүд рүү ухардаг байлаа. Лидия Михайловна над руу гайхаж гомдсон янзтай харавч, ямар ч хүчээр тогтоож чаддаггүй, би зугтаачихдаг сан. Ийм явдал хэдэн удаа болсны эцэст Лидия Михайловна бүр арга чаргаа бараад, хоол ид гэхээ байж, би ч тэнүүн чөлөөтэй амьсгалах болж билээ.

	Нэг удаа доор хувцасны өлгүүрийн дэргэд нэг эрэгтэй хүн чамд хайрцагтай юм үлдээгээд явсан гэж хэллээ. Ваня ах л ирж дээ, өөр хэн байх билээ. Гэр эзгүй байсан хэрэг, тэгээд л хичээл тарахыг хүлээж чадалгүй яараад, юмаа өлгүүрийн дэргэд орхичхоод явчхаж дээ гэж бодлоо. Хичээл тарахыг тэсэж ядан хүлээж байгаад, доошоо хар эрчээрээ буулаа. Сургуулийн цэвэрлэгч Вера эгч буланд байгаа, яг л шуудангаар ирдэг илгээмж шиг цагаан наамал банзан хайрцагтай юмыг заахад нь би гайхаж, яагаад хайрцагтай байдаг билээ? Ээж идэх юм явуулахдаа жирийн хүүдийд л хийдэг сэн, энэ ерөөсөө надад ирсэн юм биш байх гэж бодлоо. Үгүй ээ, тэгсэн чинь хайрцгийн таг дээр миний овог нэр, ангийн дугаарыг бичсэн байлаа. Нэр андуурагдах вий гэж Ваня ах л бичсэн юм байхдаа, харин ээж юу болохоороо ингэж юмаа хайрцагт хийж хаддаг байна? Үгүй ерөө, ямар их боловсон болоо вэ? гэж бодлоо. Хайрцагт юу байгааг үзэлгүй тэр чигээр нь авч харих тэсвэр хүрсэнгүй. Тэгээд ч дотор нь төмс байхгүй гэдэг нь тодорхой байлаа. Талх хийсэн юм болов уу? Гэтэл арай л жижигдмээр нэг л тохиромжгүй санагдав. Тэгээд ч саяхан ирүүлсэн талх нь арай ч дуусаагүй байсан юм л даа. Тэгэхээр өөр юу байдаг юм бол? гэж бодонгуут сургуулийн шатан доор нэг сүх хэвтэж байсныг санаж тийшээ ороод тагийг нь онгойлголоо. Тэнд харанхуй байсан болохоор буцаж гараад, ийш тийш ажиглан, ойролцоох цонхны тавцан дээр хайрцгаа тавилаа. Том цагаан цаасаар нямбай бүтээсэн хөндий гоймонгуудыг хараад мэл гайхлаа. Үгүй ер, ийм юм гэж байх уу даа! Нарийхан урт шаргал гоймонгуудыг нэг нэгэн дээр нь давхарлаж хийсэн нь надад түүнээс илүү баялаг гэж байхгүй мэт санагдлаа.

	Ээж минь үүнийг яагаад хайрцагт хийсэн нь ч тодорхой. Гоймонг хугалж үйрүүлэхгүй, бүрэн бүтнээр нь хүргэх гэж ингэжээ. Би нэг ширхэг гоймонг болгоомжтой авч үлээж үзсэнээ цаашид тэсэх аргагүй болж, шуналтайгаар шаржигнуулан зажиллаа. Хайрцагтай юмаа, эзэгтэйн агуулахад байдаг ховдог хулгануудын хоол болгохгүйн тулд хаана нууя даа гэж ухаан сийлж байх зуураа хоёр дахь бас гурав дахь гоймонг идчихлээ. Үгүй ээ... гоймонг ч харин зүгээр нэг төмс шиг үрэн таран хийж яасан ч болохгүй! Ингүүлэх гэж ч ээж минь түрийвчээ хоослон байж худалдаж аваагүй биз. Тэгтэл гэнэт хахаж орхив оо.

	Гоймон... үгүй нээрэн энэ гоймонг ээж хаанаас авсан юм болоо? Тосгонд бол гоймон нүдний гэм шүү дээ, худалдаж авах ямар ч арга байхгүй. Тэгэхээр энэ чинь одоо юу болж байна? гэж бодонгуут, миний юм биш байвал яана гэж арга барагдавч бас найдлага тасрахгүй цааш яаран ухтал хэдэн том мөсөн чихэр хоёр хавтгай гематоген (витамин) гарч ирлээ. Гематоген нь илгээмжийг ээж явуулаагүй гэдгийг нотолж өглөө. Тэгвэл хэн байдаг билээ? Таг дээрх хаягийг дахин харвал яах аргагүй миний овог нэр, анги байж байдаг. Мөн сонин юм даа, үнэхээр сонин юм.

	Би хайрцгийн тагийг буцааж хадчихаад, хоёрдугаар давхарт гарч багш нарын өрөөний хаалгыг тогшлоо. Лидия Михайловна аль эрт явчихсан байлаа. За яах вэ, гэрийг нь мэдэх юм чинь олоод очно доо гэж бодлоо. Хоол идэхгүй болохоор идэх юм явуулсан байх нь, тэгж л таарлаа. Өөр хэн байх вэ дээ. Энэ ч харин дэмий... Хэрэв ээж явуулсан бол энэ нарийн нандин юмыг хаанаас яаж авснаа бичсэн зурвас хийхээ мартах ёсгүй. Намайг илгээмжээ барьсаар хаалгаар нь хажуулдасхийн ороход Лидия Михайловна юу ч ойлгохгүй байгаа дүр үзүүллээ. Намайг хайрцгаа түүний өмнө шалан дээр тавихад

	— Энэ чинь юу юм бэ? Юунд авчраав? Яах гэж байгаа юм бэ? гэж гайхан асуулаа.

	— Үүнийг та л хийсэн гэж би чичиргэнэж тасалдсан дуугаар хэлэхэд

	— Би юу хийсэн гэж? Чи юу яриад байна аа? гэлээ.

	— Та л энэ илгээмжийг сургууль руу явуулсан, таныг гэж би мэдэж байна гэхэд Лидия Михайловна ичингүйрэн уйлахыг нь би ажиглалаа. Түүний өөдөөс ичиж айхгүйгээр эгц харсан цорын ганц тохиолдол тэр байсан болов уу? Лидия Михайловна, багш ч бай, миний төрөл садан ч бай, тэр үед ёстой падгүй хэрэг байлаа. Тэгэхэд багш надаас биш, харин би түүнээс, францаар биш, цэвэр оросоор асууж байлаа.

	— Чи яагаад намайг гэж бодоо вэ?

	— Яагаад гэвэл, манай тэнд ямар ч гоймон байдаггүй, гематоген ч байхгүй гэхэд,

	— Юу гэнэ ээ? Ерөөсөө байдаггүй гэж үү? гэж үнэн голоосоо гайхан дуу алдаж, өөрийгөө бүрэн илчлэх нь тэр.

	— Огт байдаггүй юм гэдгийг мэдэх хэрэгтэй байсан шүү дээ гэхэд Лидия Михайловна гэнэт инээд алдаж, намайг тэврэх гэхээр нь би зайлж холдлоо.

	— Нээрэн тийм, мэдэх ёстой байсан юм, би яагаад ингэж орхив оо гээд нэг мөч хэртэй бодлого болсноо:

	— Би хотын хүн болохоор үүнийг тааж мэдэхэд хэцүү байсан юм. Нээрэн шүү! Огт байдаггүй гэнэ ээ? Тэгээд танай тэнд чинь юу байдаг юм бэ дээ?

	— Вандуй... бас цагаан лууван бий гэхэд

	— Вандуй... цагаан лууван... харин манай Кубани нутагт алим бий. Одоо тэнд алим хэчнээн их ургаа бол доо! Би уг нь Кубани руугаа явах сан гэж бодож байгаад яагаад ч юм бэ энд ирсэн юм гэж хэлээд над руу буландуулан харж, битгий уурла л даа. Би уг нь сайн юм л хийх гэсэн юм. Гоймонгоос болж ингэх юм гэж хэн санах билээ. За яах вэ цаашдаа ухаалаг байя. Харин энэ гоймонгуудыг чи ав гэхэд би үгийг нь тасалж:

	— Би авахгүй гэлээ.

	— Чи юунд ингэнэ вэ? Би чиний өлсөж явдгийг чинь мэднэ шүү дээ. Надад мөнгө их бий, юу л авъя гэснээ худалдаад л авчихна. Ганцаараа байдаг болохоор над их юмны хэрэггүй, тэгээд ч таргалахаас айгаад гэдсээ сойдог юм гэлээ.

	— Би огт өлсдөггүй! гэсэн чинь,

	— Надтай битгий марга, би мэдэж байна. Танай эзэгтэйтэй ярилцсан, чи энэ гоймонгуудыг аваад өнөөдөр нэг сайхан хоол хийгээд идчихэд юу нь болохгүй байх билээ. Би чамд ганцхан удаа тусалж яагаад болдоггүй юм бэ? Дахин илгээмж явуулах гэж оролдохгүй гэдгээ би амлая. Харин чи үүнийг ав л даа. Сурахын тулд чи заавал цадталаа идэж байх хэрэгтэй. Манай сургуульд цатгалан мөртөө юу ч ойлгодоггүй, магадгүй хэзээ ч ухаарахгүй хэчнээн олон хөндий цээжтэн байна даа. Тэгэхэд чи бол авхаалжтай сайн хүүхэд, сургуулиа хаяж яасан ч болохгүй гэлээ. Түүний яриа намайг уяруулж эхлэхэд би ятгалгад нь орчих вий гэж айж, бас Лидия Михайловнагийн зөв гэдгийг ойлговч түүний үгэнд орохгүй байгаадаа өөртөө уурлаж, толгойгоо сэгсрэн нэг юм гүвтнэсээр гүйж гарсан юм.

	 

	* * *

	 

	Энэ явдлаас болж бидний хичээл тасраагүй, би урьдын адил Лидия Михайловнагийнд очсоор, багш ч тэртэй тэргүй франц хэл заахаас л хойш гэж шийдсэн бололтой, ёстой жинхэнэ ёсоор хичээллэж амжилт ч ахилаа. Би яваандаа урьдынх шиг бүдчиж тээглэлгүй, франц үгнүүдийг овоо хэлдэг болж, зүгээр ч үгүй аятайхан дуудах гэж оролдох боллоо.

	Лидия Михайловна намайг зоригжуулж,

	— Их сайн байна, энэ улирлаар арай ч онц гарч чадахгүй байх, дараагийн улирлаар заавал... гэнэ.

	Илгээмжийн тухай бид дахин ярилцаагүй боловч юмыг яаж мэдэх вэ, багш өөр юу ч бодож олоо билээ гэж болгоомжилсон хэвээр л байлаа.

	Ер нь ямар нэг юм болж өгөхгүй байвал болтол нь ухарч няцаж болохгүй гэдгийг би өөрийн биеэр үзэж мэдсэн юм чинь дээ. Лидия Михайловна намайг цаг үргэлж нэг л юм хүлээсэн янзтай ажиглаад ч байх шиг, ажиглах бүрдээ миний бүдүүлэгдүү бишүүрхүү байдлыг шоолох шиг санагдана. Үүнээс болоод би хорсон уурладаг байлаа. Харин гайхалтай нь энэ уур намайг өөртөө итгэлтэй байхад тусалдаг байсан юм. Би эдний босгыг алхахаасаа ч айдаг байсан урьдын арчаагүй дорой жаал биш болж, Лидия Михайловнад, гэр оронд нь бага багаар дасаж ирлээ. Тэгэхдээ бас л ичиж зовсон хэвээр буланд шигдэж, тайрмал түрийтэй эсгий гутлаа сандал доогуур нуун нуун суувч, урьдын гутаж гуньсан хөшүүн байдал алга болж Лидия Михайловнагаас энэ тэр юм асууж, тэр ч байтугай маргалддаг ч болсон юм.

	Нэг удаа багш намайг хоол идүүлэх гэж дахин нэг оролдоод тэр нь талаар болж билээ. Энэ тухайд бол ч би гуйвшгүй хатуу байсан л даа. Миний энэ зөрүүд зан арван хүнд ч хүрэлцэхээр байлаа. Миний бодлоор бол гэрээр хичээллэх явдлыг аль эрт болих цаг болсон байлаа. Хамгийн гол зүйлээ өөрийн болгож чадаад хэл зүгширч уян налархай болсон бөгөөд үлдсэнийг нь хичээл дээр яваандаа сурч болох байлаа. Ер нь ч тэгээд өчнөөн жил дутуу байхад бүгдийг нэг мөсөн сурчхаад дараа нь юу хийх билээ гэж бодовч Лидия Михайловнад хэлж зүрхлэхгүй, багш маань ч хичээлийн хөтөлбөр бүрэн биелэгдсэн гэж огт үзэхгүй байх бололтой, би ч үйлээ үзсээр л байлаа. Үйлээ үзэх ч гэж дээ. Харин өөрөө ч мэдэлгүй франц хэлний амтанд орж чөлөө л гарвал толь бичиг үзэж шамдан орчуулж, сурах бичиг дээрх сэдвүүдийг түрүүлэн унших боллоо.

	Шийтгэл ингэж баяр хөөрөөр солигдох нь тэр. Түүнээс гадна болохгүй ч байсан болгоно, ямар ч байсан хамгийн сайн хүүхдүүдээс дор орохгүй юм шүү! Эднээс би юугаараа дутуу юм, Лидия Михайловнагийнд ирээгүй ч байсан би өөрөө сурах л байсан юм чинь гэсэн бие тоох  бодол намайг улам ч шамдуулж байсан юм. Өнөө намтартай илгээмжээс хойш хоёр долоо хоногийн дараа Лидия Михайловна нэг удаа:

	— Чи мөнгө тоглохоо бүр больсон уу? Эсвэл та нар хаа нэгтэй нууцхан тоглосоор байгаа юу? гэж инээмсэглэн асуулаа. Би бүр гайхаж цонхны цаана харагдаж байгаа цас руу харцаараа дохин:

	— Өдийд яаж тоглох вэ дээ гэлээ.

	— Тэр чинь ямар тоглоом байсан юм бэ? Яаж тоглодог юм? гэхэд нь

	— Та яах нь вэ? гэж сэрэмжлэн асуулаа.

	— Сонирхолтой санагдсан юм. Бид багадаа бас л тоглодог байлаа л даа. Тэгээд тэр тоглоом мөн юм уу, биш юм уу? гэдгийг л мэдэх гэсэн юм. Яриач дээ, надаас арай айгаагүй биз дээ?!

	— Би юу гэж айх юм? гээд Вадик, Шувуухай хоёрын тухай, бас өөрийн хэрэглэдэг яльгүй заль зэргийг дуугүй өнгөрч бусдыг нь ярьсан юм.

	Лидия Михайловна толгой сэгсэрч:

	— Өөр юм аа, бид «Хананд» цохиж тоглодог байсан. Тэгж тоглохыг чи мэдэх үү? гэхэд нь:

	— Үгүй гэлээ.

	— За тэгвэл харж бай, гээд ширээний араас хөнгөнөөр үсрэн босож, цүнхнээсээ задгай мөнгө эрж олоод, сандлаа хананаас зайлуулж:

	— Нааш ир! Би энэ мөнгийг хана руу шидлээ гээд, хөнгөхөн шидэхэд мөнгө хана цохиод шалан дээгүүр хангинан өнхөрлөө. Надад нэг мөнгө өгч, одоо чи шид, тэгэхдээ чиний мөнгө, миний мөнгөнд аль болох ойр, хоорондох зайг нь төөлж болохоор шиднэ шүү. Энэ тоглоомыг «төөлцөх» ч гэдэг юм. Хоорондох зай нь яг нэг төө байвал мөнгө чинийх, цааш нь үргэлжлүүлэн шиднэ гэлээ. Миний шидсэн мөнгөний тоотой тал нь дээшээ хараад буланд очиж ойчлоо. Лидия Михайловна гараа сэгсэрч:

	— Өө хол явчихлаа. Одоо чи эхэл тэгэхдээ миний шидсэн мөнгө чинийх дээр хальт буусан ч би хоёр дахин хожно гэсэн үг гэдгийг санаарай, ойлгов уу? гэлээ.

	— Ойлгож ядах юу байгаа юм бэ? гэж хэлэхэд,

	— За тэгвэл тоглох уу? гэлээ. Би чихэндээ итгэсэнгүй,

	— Би яаж тантай тоглох юм бэ?

	— Яагаад болохгүй гэж?

	— Та чинь багш шүү дээ!

	— Тэгээд юу гэж? Багш гэдэг чинь тусгай хүн юм уу? Хичээл заагаад д эцэс төгсгөлгүй заагаад л зөвхөн багш байх заримдаа залхуутай юм. Үргэлж л тэр ч болохгүй, энэ ч болохгүй гэж өөрийгөө татаж чангааж байх... гээд нүдээ ердийнхөөсөө улам ч онийлгож цонхоор бодлогошрон харна.

	— Зарим үед багш гэдгээ мартах нь ашигтай байдаг. Тэгэхгүй бол хүмүүс уйдахад хүрнэ. Багш хүнд, магадгүй хамгийн чухал нь өөрийгөө би л бүхнийг мэддэг багш гэж чухалчлахгүй ялимгүй бага зүйлийг л сургаж чадахаа ойлгож байх явдал чухал шиг санагддаг юм гэснээ тэр дороо хөгжилтэй болж:

	— «Би багадаа эцэг эхийгээ залхаасан ёстой яахаас ч буцахгүй охин байсан юм. Одоо ч гэсэн дээ, үе үе үсэрч харайж, хаашаа ч юм дэгдэн гүйх сэн, ямар нэг зүйлийг хөтөлбөр хуваарийн дагуу биш, өөрийн хүссэнээр хийх сэн гэж бодогддог юм. Заримдаа ч харайж дэгдэх л юм. Хүн урт насалсандаа ч биш хүүхэд байхаа больсон цагт л өтөлдөг юм. Болдог сон бол өдөр бүр л үсэрч харайж баймаар байх юм. Гэвч хажуугийн өрөөнд Василий Андреевичийнх байдаг болохоор одоо яая гэхэв. Тэр сүрхий хүн дээ. Бидний тоглохыг түүнд яасан ч мэдэгдэж болохгүй гэхэд нь би:

	— Үгүй ээ, та над зөвхөн л үзүүлсэн болохоос бид тоглоогүй шүү дээ!

	— Бид тоглочхож болно. Хүмүүсийн хэлдгээр санаандгүй мэт зүгээр л шүү дээ. Харин чи намайг Василий Андреевичид яасан ч хэлж болохгүй шүү гэдэг байгаа.

	— Үгүй ер, энэ дэлхий дээр мөн хачин юм байх юм даа! Тун ч саяхан би мөнгөдсөнийхөө төлөө захирал дээр чирч орох байх гэж Лидия Михайловнагаас үхтлээ айж байж билээ. Тэгтэл одоо багш өөрөө битгий хэлээрэй гэж гуйж байдаг. Галав юүлснээс зайлав гэж үү? Би чухам юунаас айгаад байгаагаа ч мэдэлгүй сандарч ийш тийш харан дэмий л нүдээ анивчиж байлаа.

	— За яах вэ, тоглоод үзэх үү? Таалагдахгүй байвал больчихно л биз?

	— За тэгье гэж би зөвшөөрлөө. За тэгвэл чи эхэл гээд тоглож гарлаа. Лидия Михайловна урьд үнэхээр тоглож байсан нь илт байсан юм. Харин миний хувьд бол мөнгөө аль талаар нь хэр зэргийн өндрөөс аль хэр хүчтэй цохивол болохыг мэдэхгүй байснаас таамгаар л цохиж байлаа. Учрыг нь олж ядах юмгүй ч, хэрэв тооцоо хөтөлсөн бол би эхний хэдэн мөчид нэлээн юм алдах байлаа. Лидия Михайловнатай тоглож байна гэхээс ичиж зовоод гар дасаж өгөхгүй байсан юм. Ийм явдал болно гэж зүүдлээ ч үгүй, муу юм болно гэж бодоо ч үгүй. Юу болж байгааг хожуу ухаарсан ч тоглоомд бага зэрэг татагдаж эхэлсэн байлаа. Тэгтэл Лидия Михайловна тоглохоо больж, нүд рүүгээ унжсан үсийг хойш нь засаад:

	— Бид ямар гурван настай хүүхдүүд биш, ямар ч сонирхол алга. Нэгэнт л тоглосноос хойш жинхэнэ ёсоор нь тоглоё гэлээ.

	— Тэгвэл мөнгөөр л тоглох болно шүү дээ гэж би зориг муутайхан санууллаа.

	— Тэгэлгүй яах вэ, бид хоёрын гарт мөнгө байна шүү дээ! Мөнгөөр тоглодог тоглоомыг өөр юугаар ч орлуулж болохгүй. Үүнд л түүний сайн муу тал зэрэг байгаа юм. Бид хэдхэн мөнгөөр эхэлж болно. Яваандаа сонирхол бий болно. 

	Би яах ч учраа олохгүй, дуугүй л байлаа. Лидия Михайловна намайг өдөж:

	— Чи арай айгаад байгаа юм биш биз дээ? гэхэд нь:

	— Би юунаас ч айгаагүй гэлээ.

	Надад хэдэн задгай мөнгө байсан юм. Би, Лидия Михайловнагийн мөнгийг буцааж өгөөд, өөрийнхийгөө гаргалаа. Лидия Михайловна өөрөө тэгтлээ хүсээд байгаа юм бол жинхэнэ ёсоор тоглоно л биз. Би эхэлж санал гаргасан биш ямар хамаатай юм бэ? Вадик мөн л намайг түрүүлж эхлэхэд огт тоохгүй байснаа гэнэт ухаарч нударга далайсан. Тэнд сурч болсон юм энд ч гэсэн болох байлгүй, франц хэл сурахтай адил л байв гэж, франц хэлэнд ч гэсэн дээ удахгүй ус цас болох л юм чинь. Лидия Михайловнагийн гар том хуруу нь урт болохоор эрхий долоовор хоёроор нь харин миний гар жижигхэн болохоор эрхий, дунд хуруу хоёроор төөлөх болзол тавьсныг би шударга гэж үзээд зөвшөөрлөө.

	Тоглоом шинээр эхэллээ. Бид зайтайг нь бодож үүдний өрөөнд ороод гөлгөр самбарын хашлага руу мөнгөө шидэцгээж, шалан дээгүүр өвдгөөрөө мөлхөж, заримдаа хоорондоо мөргөлдөж мөнгөний хоорондох зайг төөлцгөөн, тэгснээ дахиад л босоцгооно. Тооцоог Лидия Михайловна хөтөлж байлаа. Тэр учиргүй дуу шуу болон, алгаа ташиж, үе үе намайг өдөж багш гэмээргүй яг л жаахан охин шиг элдэвлэхэд нь заримдаа зандраад авмаар санагддаг байлаа. Тэглээ ч би хожигдож, багш хожоод байдаг, яах ийхийн зуургүй надаас наян мөнгө алга болж, арай гэж эргүүлж авсаар гучийн өртэй болж байтал Лидия Михайловнагийн шидсэн мөнгө тэртээ холоос яг минийх дээр бууж, тооцоо тэр дороо тавь болж өсөх нь тэр. Би тэвдэж эхэллээ. Уг нь бид тоглож дуусаад мөнгөө өгөлцөж авалцахаар тохирсон байсан юм л даа. Тэгтэл энэ янзаар бол надад байсан рубль гаруйхан мөнгө одоохон дуусахаар байлаа. Тэгэхлээр нэг рублиэс яасан ч хэтрүүлж болохгүй, муухай юм болоод ч зогсохгүй нэг насны шившиг болох нь тэр.

	Тэгж байтал Лидия Михайловна хожих гэж улайрахгүй байгааг нь би мэдчихлээ. Хэмжилтийн үед хуруунууд нь олигтой тэнийхгүй, сулхан төөлж, миний төө хүрч байхад түүнийх хүрэхгүй байгааг үзээд, уур хүрч гомдон:

	— Үгүй, би ингэж тоглохгүй. Та юу гэж надад зориуд хожигдоод байгаа юм бэ? Энэ чинь шударга биш байна гэхэд

	— Үгүй дээ, хуруунууд маань мод шиг хөшүүн болохоор үнэндээ төөлж чадахгүй байна гэхэд нь: 

	— Та чадна шүү дээ гэхэд,

	— За за, би хичээж үзье гэлээ. 

	Математикт ямар байдгийг мэдэхгүй юм, харин амьдралд бол эсрэгээс нь батлах л хамгийн шилдэг баталгаа болдог юм. Маргааш нь Лидия Михайловна мөнгийг хуруугаараа сэмхэн түлхэж байхыг үзээд би бүр мэлэрч хоцорлоо. Тэр цэвэр луйвардахыг нь харсаар байгааг минь мэдээгүй дүр үзүүлж, хэнэггүй царайлна.

	— Та чинь яаж байна аа? гэж би зэвүүцэн асуулаа.

	— Би юу? Би яасан юм бэ?

	— Үгүй та яах гэж түүнийг ойртуулж байгаа юм бэ?

	— Би хөдөлгөөгүй шүү дээ. Яг л байсан газраа л байж байна гэж илт баярласан янзтай Вадик, Шувуухай хоёроос дээрдэх юмгүй, ёстой улаан цайм мэлзэх нь тэр!

	Үгүй ер! Бас багш байтлаа мөнгийг яаж хөдөлгөснийг нь би хорьхон сантиметрийн зайнаас энэ хоёр нүдээрээ харсаар байхад, чинь хөдөлгөөгүй гэж зүтгээд, бас намайг шоолно гэнэ ээ. Намайг сохор гэж бодсон юм болов уу? Эсвэл нялх хүүхэд гэж басаа юу? Бас франц хэл заадаг гээд байгаа. Би өчигдөрхөн Лидия Михайловнаг зориуд хожигдох гээд байсныг нь тэр дороо мартчихаад намайг залилчих вий гэж л сэрэмжилж байлаа. Үгүй ерөө. Лидия Михайловна ч ёстой Лидия Михайловна юм даа!

	Бидний сонирхлыг өөр зүйл татсан болохоор тэр өдөр бид арван таваас хорин минут хичээллэсэн юм. Сүүлдээ улам л цөөхөн минут давтах болов. Лидия Михайловна надаар сэдвийн хэсгээс уншуулж, хэлж зөвлөсний дагуу дахин нэг уншихыг сонсоод л удсан ч үгүй тоглоом руугаа орцгоолоо. Би хоёр удаа бага сага юм алдсаныхаа дараа хожиж эхэллээ. Тоглоомын бүх л нууц учрыг олж, хожиж байгаа хүн яаж л тоглох ёстой вэ, хааш нь яаж цохивол болохыг сурлаа.

	Би дахиад л мөнгөтэй болж, зах дээрээс сэнжтэй аяганд хөлдөөсөн сүү авдаг боллоо. Овойж хөлдсөн цөцгийтэй хэсгийг нь хусаж бутарсан хөлдүү үйрмэгүүдийг нь үмхэхдээ өег сайхан амтыг нь бүх биеэрээ мэдрэн нүдээ анина. Тэгээд л ёроолыг нь хутгаар ухаж идээд, үлдсэнийг нь хайлмагц хэрчим хар талхныхаа араас уучихдаг сан.

	Дайны шарх сорви эдгэж, жаргалтай сайхан цаг удахгүй ирнэ гэцгээдэг байсан болохоор тэр болтол иймэрхүү хоолоор амьдраад байж болох байлаа. Тэглээ ч гэсэн Лидия Михайловнагаас мөнгө авч байгаа даа сэтгэл их зовох боловч энэ бол шударгаар хожсон мөнгө гэж тэр дор нь өөрийгөө тайвшруулдаг байсан юм. Лидия Михайловна л өөрөө санаачилснаас биш би ямар гуйсан биш. Тэгээд ч түүнд энэ тоглоом баяр хөөр авчирч хөгжиж сэргэж байх шиг санагдаж байснаас татгалзах зүрх хүрээгүй.

	Энэ явдал юугаар төгсөхийг мэдсэн сэн бол...

	...Бид өөд өөдөөсөө харан сөхөрч суугаад тооцооноос болж маргаж гарав аа. Түрүүнд нь бас юунаас ч боллоо доо маргасан л юм даг. Лидия Михайловна гараараа занган над руу мөлхөж:

	— Би чамайг юу боллоо гэж мэхэлж байдаг юм бэ? Тэнэг толгойт минь чи ойлгооч дээ. Тооцоог би хөтөлж байгаа болохоор чамаас илүү мэдэж байна. Намайг гурав дараалан хожигдохын өмнө чиний хаясан мөнгө минийх дээр давхарласан шүү дээ.

	— Түүнийг тооцохгүй.

	— Яагаад тооцохгүй гэж?

	— Таных ч бас мөн адилхан шүү дээ.

	Гайхаж цочирдсон ширүүн дуу дуулдах хүртэл бид бие биеийнхээ үгийг таслан хашхирцгааж байлаа.

	— Лидия Михайловна! гэсэн ширүүн дууг сонсоод сэхээ авч харвал үүдэнд Василий Андреевич зогсож байлаа. Бид таг дуугүй боллоо.

	— Лидия Михайловна та чинь яаж байгаа нь энэ вэ? Юу болж байна аа?

	Ув улаан болж үс гэзэг нь сэгсийсэн Лидия Михайловна аажим удаанаар босож үсээ засаад:

	— Василий Андреевич, би таныг хаалга тогших байх гэж найдаж байсан юм сан гэхэд

	— Би тогшсоон, хэн ч хариу дуугараагүй. Юу болж байгааг тайлбарлаж өгнө үү, би захирлын хувьд мэдэх эрхтэй гэж бодож байна гэсэнд Лидия Михайловна:

	— «Мөнгөдөж» байна гэж тайвнаар хэллээ. Василий Андреевич над руу хуруугаараа чичиж:

	— Та үүнтэй... сурагчтайгаа мөнгөдөж байна гэнэ ээ? Би таныг зөв ойлгов уу? гэхэд би айсандаа нуугдах санаатай хашлаганы цаагуур мөлхөж нөгөө өрөө рүү орлоо.

	— Тийм ээ, та зөв ойлгож гэж багшийг хэлэхэд захирал багтартлаа уурлаж:

	— Сайхан мэдээрэй... таны энэ явдлыг би юу гэж нэрлэхээ мэдэхгүй байна. Энэ бол гэмт хэрэг, зарчимгүй явдал. Уруу татаж байгаа хэрэг. Бас... бас... Би хорин жил багшлахдаа элдвийн л юм үзсэн, харин ийм... гэж гар зангалаа.

	Түүнээс хойш гурван өдрийн дараа Лидия Михайловна бүр явсан юм. Явахынхаа өмнө хичээлийн дараа надтай уулзаж гэр хүртэл дөхүүлж өгөөд:

	— Би Кубани руугаа явлаа. Харин чи сайн сураарай. Энэ тэнэг явдлаас болж чамайг хэн ч оролдохгүй үүнд би л буруутай. Чи сайн суралцаарай гээд толгойг минь илчхээд явчихсан юм. Би түүнтэй дахин хэзээ ч уулзаагүй. Өвлийн амралт дууссан хойно, дүн өвлөөр надад шуудангаар илгээмж ирж, би мөн л шатан доороос нөгөө сүхээ авч онгойлгож үзвэл, зайгүй нямбайгаар эгнүүлэн өрсөн хөндий гоймон доор зузаан хөвөнд ороолттой гурван ширхэг ув улаан алим байж билээ. Урьд нь би алимын зургийг үзсэнээс цаашгүй байсан ч алим мөн гэж таасан юм.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

